Октоих,  глас  8.

В  неделю  вечера.

На  Господи  воззвах,  глас  8.

Го́споди,  прише́дый  в  ми́р  гре́шники  призва́ти,  /                                  и  разбо́йники,  и  мытаря́,  /  и  блудни́цу,  и  блу́днаго  прие́мый:  /    па́че  все́х  мене́  согреши́вшаго  тебе́,  Христе́  мо́й,  /                                  и  ника́коже  ктому́  ка́ющася,  //  человеколю́бне  призови́.

Го́споди,  и́же  от  мытаре́й  па́стыри  Це́ркви  Твое́й  поставле́й,  /  и  и́же  то́й  пре́жде  гони́теля,  ны́не  засту́пника  соде́лав:  /                          и  мене́  те́х  моли́твами  Твое́  овча́  покажи́,  Спа́се,  //  и                           да  не  в  сне́дь  чужде́му  непотре́бный  бу́ду.

Пла́чи  окая́нная  душе́,  пре́жде  конца́,  /  и  Бо́гу                   прилепи́ся,  зову́щи  Ему́  от  се́рдца  и  стена́ньми,  /  о               всескве́рная,  согреши́х  Ти́  Христе́,  /  не  гнуша́йся  мене́,  молю́ся,  /    но  обрати́в  мя́  я́ко  Ми́лостив,  //  и  проще́ния  сподо́би.

Октоих,  глас  8.

В  неделю  вечера.

На  стиховне,  глас  8.

Тебе́  Царя́  и  Влады́ку,  /  Ангели  непреста́нно  воспева́ют,  /  а́з  же  Ти́  припа́даю,  я́ко  мыта́рь  зовы́й:  //  Бо́же,  очи́сти  мя́,  и  поми́луй  мя́.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Безсме́ртна  су́щи  душе́  моя́,  /  волна́ми                                  жите́йскими  не  покрыва́йся,  /  но  возни́кни                                               вопию́щи  к  своему́  Благода́телю:  //  Бо́же,  очи́сти  мя́,  и  спаси́  мя.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Му́ченицы  Госпо́дни,  /  вся́ко  ме́сто  освяща́ете,  /                                  и  вся́к  неду́г  уврачу́ете:  /  и  ны́не  моли́теся,  //                         изба́витися  от  се́тей  вра́жиих  душа́м  на́шим,  мо́лим  вы́.

Сла́ва  и  ны́не,  глас  то́йже:

Арха́нгела  Гаврии́ла  гла́с  восприи́мше,  рце́м:  /                             ра́дуйся  Ма́ти  Бо́жия,  //  я́же  Жизнода́вца  Христа́  ми́ру  ро́ждши.

Октоих,  глас  8.

В  понедельник  утра.  Ирмосы,  глас  8.

Песнь  1.

  Во́ду  проше́д  я́ко  су́шу,  /  и  еги́петскаго  зла́  избежа́в,  /  изра́ильтянин  вопия́ше:  //  Изба́вителю  и  Бо́гу  на́шему  пои́м.  
Песнь  3.

Небе́снаго  кру́га  Верхотво́рче  Го́споди, /  и  це́ркве  Зижди́телю, /  Ты́  мене́  утверди́  в  любви́  Твое́й,  /  жела́ний                                       Кра́ю,  ве́рных  Утвержде́ние,  //  Еди́не  Человеколю́бче.

Песнь  4.

Из  Горы́  Приосене́нныя  Сло́ве,  проро́к,  /  Еди́ныя  Богоро́дицы, /  хотя́ща  воплоти́тися,  богови́дно  усмотри́.  //  И                                           со  стра́хом  славосло́вяше  си́лу  Твою́.

Песнь  5.

  Просвети́  на́с  повеле́нии  Твои́ми  Го́споди,  /  и  мы́шцею         Твое́ю  высо́кою,  //  Тво́й  ми́р  пода́ждь  на́м  Человеколю́бче.

Песнь  6.

Ио́ну  в  ки́те  Го́споди  /  еди́наго  всели́л  еси́,  /  мене́  же  свя́заннаго  мре́жами  вра́жиими,  //  я́ко  от  тли́  о́наго  спаси́.

Песнь  7.

От  иуде́и  доше́дше  о́троцы,  /  в  Вавило́не  иногда́,  /                   ве́рою  Тро́ическою  пла́мень  пе́щный  попра́ша  пою́ще:  //                    отце́в  Бо́же  благослове́н  еси́.

Песнь  8.

На  горе́  святе́й  просла́вльшася,  /  и  в  купине́  огне́м  Присноде́вы  Моисе́ови  та́йну  я́вльшаго,  /  Го́спода  по́йте,  //                      и  превозноси́те  во  вся́  ве́ки.

Песнь  9.

Устра́шися  вся́к  слу́х  /  неизрече́нна  Бо́жия  снисхожде́ния,  /  я́ко  Вы́шний  во́лею  сни́де  да́же  и  до  пло́ти,  /  от                   Деви́ческаго  чре́ва  бы́в  челове́к.  //  Те́мже  Пречи́стую                  Богоро́дицу  ве́рнии  велича́ем.

Октоих,  глас  8.

В  понедельник  утра.

На  стиховне,  глас  8.

Егда́  прииму́  во  уме́  мно́жество  соде́янных  мно́ю  зо́л,  /  и  в  помышле́ние  прииду́  стра́шнаго  о́наго  испыта́ния,  /  тре́петом  содержи́мь  к  Тебе́  прибега́ю  Человеколю́бцу  Бо́гу.  /  Те́мже  не  пре́зри  мене́,  молю́  Тя́,  Еди́не  Безгре́шне:  /  да́руй  умиле́ние  смире́нней  мое́й  души́  пре́жде  конца́,  //  и  спаси́  мя.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Сле́зы  ми́  да́ждь  Бо́же,  я́коже  иногда́  жене́  гре́шнице:  /                     и  сподо́би  мя́  омочи́ти  но́зе  Твои́,  /  я́же  мя́  от                                    пути́  пре́лести  свободи́вшия,  /  и  ми́ро  благоуха́ния  Тебе́  приноси́ти  житие́  чи́сто,  /  покая́нием  ми́  созда́нное,  /  да  услы́шу  и  а́з  жела́емый  Тво́й  гла́с:  //  ве́ра  твоя́  спасе́  тя,  иди́  в  ми́ре.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

  Что́  ва́с  нарече́м  святи́и?  /  Херуви́мы  ли?  /  Яко                                на  ва́с  почи́л  е́сть  Христо́с.  /  Серафи́мы  ли?  /  Яко                 непреста́нно  просла́висте  Его́. / Ангелы  ли?  Те́ла  бо  отврати́стеся. /  Си́лы  ли?  Де́йствуете  бо  чудесы́:  /  мно́гая  ва́ша                                     имена́,  и  бо́льшая  дарова́ния:  //  моли́те  спасти́ся  душа́м  на́шим.

Сла́ва  и  ны́не,  глас  то́йже:

  Небе́сная  пою́т  Тя́,  Обра́дованная  Ма́ти  Безневе́стная:  /                   и  мы́  славосло́вим  неизсле́дованное  Твое́  рождество́,  //    Богоро́дице,  моли́  спасти́ся  душа́м  на́шим.

Октоих,  глас  8.

В  понедельник  вечера.

На  Господи  воззвах,  глас  8.

Ни  умиле́ния  стяжа́х,  ниже́  сле́з  исто́чника,  /  ни  те́плаго  испове́дания,  ниже́  пла́ча  омыва́ющаго, / ни  серде́чнаго  смире́ния: /  ни  мытарю́  ревни́тель  бы́х,  ниже́  блудни́це,  /                                      ниже́  блу́дному  о́троку.  /  Ка́ко  у́бо  обря́щу  мои́х                               мно́гих  грехо́в  оставле́ние?  //  Но  и́миже  Христе́                                     ве́си  судьба́ми,  спаси́  мя.

Стра́нен  вся́кия  сотвори́хся  Боже́ственныя  за́поведи:  /  о  доброде́тели  же  лу́чшей  вся́ко  небрего́х,  /  и  безу́мно  пожи́х  в  ле́ности  все́  житие́  мое́,  /  в  блуде́  вся́  дела́  моя́  соде́ях,  /  неподо́бная  и  беззако́нная.  /  те́мже  Христе́,                                       уще́дри  я́ко  Благоутро́бен,  //  и  ту́не  мя́  спаси́.

Не  я́ростию  Твое́ю  обличи́  мене́,  /  де́ло  ру́к  Твоея́  бла́гости,  /  отто́ргшася  умо́м  неразу́мным,  /  Иже  мене́  ра́ди                                      по  мне́  благоизво́ливый  бы́ти,  /  неизрече́нныя  ра́ди                 благоутро́бия  пучи́ны  Человеколю́бче:  /  но  моли́твами    Присноде́вы,  Твоея́  Сло́ве  Ма́тере,  //  Боже́ственнаго                          сподо́би  мя́  обраще́ния,  я́ко  Бо́г.

Октоих,  глас  8.

В  понедельник  вечера.

На  стиховне,  глас  8.

Тебе́  Царя́  и  Влады́ку,  /  Ангели  непреста́нно  воспева́ют,  /                 а́з  же  Ти́  припа́даю  я́ко  мыта́рь  зовы́й:  //  Бо́же                                 очи́сти  мя́,  и  поми́луй  мя́.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Безсме́ртна  су́щи  душе́  моя́,  /  волна́ми                                       жите́йскими  не  покрыва́йся,  /  но  возни́кни  вопию́щи                                      к  Твоему́  Благода́телю:  //  Бо́же  очи́сти  мя́,  и  поми́луй  мя́.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

  Му́ченицы  Госпо́дни,  /  моли́те  Бо́га  на́шего,  /  и  испроси́те  душа́м  на́шим  мно́жество  щедро́т,  //  и  очище́ние  мно́гих  прегреше́ний,  мо́лим  вы́.

Сла́ва  и  ны́не,  глас  то́йже:

  Ра́дуйся  вселе́нныя  похвало́,  /  ра́дуйся  хра́ме  Госпо́день,  /  ра́дуйся  Горо́  приосене́нная,  /  ра́дуйся  все́х  прибе́жище,  /   ра́дуйся  све́щниче  златы́й, / ра́дуйся  сла́во  правосла́вных  честна́я, /  ра́дуйся  Мари́е  Ма́ти  Христа́  Бо́га,  /  ра́дуйся  раю́,  ра́дуйся  Боже́ственная  трапе́зо,  /  ра́дуйся  се́не,  ра́дуйся  ру́чко  всезлата́я, //  ра́дуйся  все́х  упова́ние.

Октоих,  глас  8.  Во  вторник  утра.  Ирмосы,  глас  8.

Песнь  1.

Сокруши́вшему  бра́ни  мы́шцею  Свое́ю,  /  и  прове́дшему  Изра́иля  сквозе́  Чермно́е  мо́ре, / пои́м  Ему́,  я́ко  Изба́вителю  на́шему  Бо́гу: //  я́ко  просла́вися.

Песнь  3.

Утверди́ся  се́рдце  мое́  во  Го́споде,  /  вознесе́ся  ро́г                           мо́й  в  Бо́зе  мое́м,  /  разшири́шася  на  враги́  моя́  уста́  моя́,  //  возвесели́хся  о  спасе́нии  Твое́м.

Песнь  4.

Услы́шах  Го́споди,  слу́х  Тво́й,  и  убоя́хся:  /  я́ко                неизрече́нным  Сове́том,  /  Бо́г  сы́й  Присносу́щный,  /  от  Де́вы  проше́л  еси́  вопло́щься.  /  Сла́ва  снизхожде́нию  Твоему́  Христе́,  //  сла́ва  си́ле  Твое́й.

Песнь  5.

Мра́к  души́  моея́  разжени́  Светода́вче  Христе́  Бо́же,  /  началоро́дную  тьму́  изгна́в  бе́здны,  /  и  да́руй  ми́  све́т               повеле́ний  Твои́х,  Сло́ве,  //  да  у́тренюя  сла́влю  Тя́.

Песнь  6.

Якоже  проро́ка  изба́вил  еси́  /  из  глубины́                         преиспо́дния  Христе́  Бо́же,  /  и  мене́  от  грехо́в                                     мои́х  изба́ви  я́ко  Человеколю́бец,  //  и  упра́ви  живо́т  мо́й,  молю́ся.

Песнь  7.

Ангелом  о́троки  из  огня́  спасы́й,  /  и  гремя́щую                             пе́щь  преложи́вый  на  ро́су,  //  благослове́н  еси́  Бо́же  оте́ц  на́ших.

Песнь  8.

Покрыва́яй  вода́ми  превы́спренняя  Своя́,  /  полага́яй  мо́рю  преде́л  песо́к,  и  содержа́й  вся́, / Тя́  пое́т  со́лнце, Тя́  сла́вит  луна́, /  Тебе́  прино́сит  пе́снь  вся́  тва́рь,  //  я́ко  Соде́телю  все́х  во  ве́ки.

Песнь  9.

Благослове́н  Госпо́дь  Бо́г  Изра́илев,  /  воздви́гнувый                           ро́г  спасе́ния  на́м,  /  в  дому́  Дави́дове  о́трока  Своего́,  /                           в  ни́хже  посети́  на́с  Восто́к  с  высоты́,  //  и  напра́вил  ны́                       е́сть  на  пу́ть  ми́ра.

Октоих,  глас  8.

Во  вторник  утра.

На  стиховне,  глас  8.

Егда́  прииму́  во  уме́  мно́жество  соде́янных  мно́ю  зо́л,  /                        и  в  помышле́ние  прииду́  стра́шнаго  о́наго  испыта́ния?  /              Тре́петом  содержи́мь  к  Тебе́  прибега́ю  Человеколю́бцу  Бо́гу.  /    Те́мже  не  пре́зри  мене́,  молю́  Тя,  Еди́не  Безгре́шне:  /  да́руй  умиле́ние  смире́нней  мое́й  души́  пре́жде  конца́,  //  и  спаси́  мя.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Сле́зы  ми́  да́ждь  Бо́же,  я́коже  иногда́  жене́  гре́шнице,  /                    и  сподо́би  мя́  омочи́ти  но́зе  Твои́,  /  я́же  мя́  от  пути́                  пре́лести  свободи́вшия,  /  и  ми́ро  благоуха́ния  Тебе́                    приноси́ти  житие́  чи́сто,  /  покая́нием  ми́  созда́ное,  /  да  услы́шу              и  а́з  жела́емый  Тво́й  гла́с:  //  ве́ра  твоя́  спасе́  тя,  иди́  в  ми́ре.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

  Вельми́  подвиза́стеся  святи́и,  /  му́ки  от  беззако́нник  претерпе́вше  до́блественне,  /  и  Христа́  испове́давше  пред  цари́:  /  и  преста́вльшеся  от  жития́  па́ки  си́лы  де́йствуете  в  ми́ре,  /                   и  неду́гующия  исцеля́ете  страстьми́  свои́ми  святи́и.  //                       Моли́те  спасти́ся  душа́м  на́шим.

Сла́ва  и  ны́не,  глас  то́йже:

  Кро́в  Тво́й  Богоро́дице  Де́во,  /  врачевство́  е́сть  духо́вное:  /  во́нь  бо  прибега́юще,  //  от  душе́вных  неду́г  избавля́емся.

Октоих,  глас  8.

Во  вторник  вечера.

На  Господи  воззвах,  глас  8.

На  Кресте́  Христе́  пригво́ждся,  /  пронза́емь  в  ру́це  и  но́зе,  /  в  ребро́  же  свято́е  прободе́н  бы́л  еси́,  /  источа́я  ми́  ка́пли  Боже́ственнаго  спасе́ния,  Преблаги́й,  /  кро́вь  же  и  во́ду,  /  я́ко  да  омы́еши  мо́й  гно́й  и  скве́рну:  //  сла́ва  Твое́й  Всеще́дре  бла́гости.

Страда́ти  претерпе́л  еси́  Влады́ко,  /  я́ко  да                       безстра́стие  все́м  пода́си,  /  покланя́ющимся  Твои́м  страсте́м,  /                 и  во́льному  заколе́нию,  /  и  копию́,  и  гвозде́м,  и  тро́сти,  /                 я́же  долготерпели́вно  хотя́  претерпе́л  еси́:  /  я́ко  да                                и  мне́  исхода́таиши  Го́споди,  //  ра́ди  страсте́й  Твои́х  безстра́стие.

Юница  Нескве́рная,  /  Юнца́  ви́дящи  на                                        дре́во  воздви́жена  во́лею,  /  рыда́ющи  уми́льно  вопия́ше:  /                    увы́  Мне́,  Возлю́бленнейшее  Ча́до,  /  что́  Ти  со́нм                           воздаде́  безблагода́тный  евре́йский,  //  хотя́  Мя́                    безча́дствовати  от  Тебе́  Вселюби́мый?

Октоих,  глас  8.

Во  вторник  вечера.

На  стиховне,  глас  8.

Вознесы́йся  на  Крест  Христе́  Бо́же,  /  и                                          спа́сл  еси́  челове́ческий  ро́д:  //  сла́вим  страда́ния  Твоя́.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Пригвозди́лся  еси́  на  Кресте́  Христе́  Бо́же,  /  и                           отве́рзл  еси́  ра́йския  две́ри:  //  сла́вим  Божество́  Твое́.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

  Му́ченицы  Твои́  Го́споди,  /  забы́ша  жите́йская,  /  небре́гше  о  муче́ниих,  бу́дущия  ра́ди  жи́зни,  /  Тоя́  насле́дницы  яви́шася:  /  те́мже  и  со  Ангелы  ра́дуются.  //  Те́х  моли́твами  да́руй                    лю́дем  Твои́м  ве́лию  ми́лость.

Сла́ва  и  ны́не,  глас  то́йже:

Го́споди,  егда́  Тя  Со́лнца  Пра́веднаго  /  со́лнце  ви́де  на  дре́ве  пове́шена,  лучи́  скры́,  /  и  луна́  све́т  во  тьму́  преложи́:  /  Всенепоро́чная  же  Твоя́  Ма́ти  //  утро́бою  уязвля́шеся.

Октоих,  глас  8.  В  среду  утра.  Ирмосы  глас  8.

1)  Колесницегони́теля  фарао́ня  погрузи́,  /  чудотворя́й  иногда́  /  моисе́йский  же́зл,  крестообра́зно  порази́в,  /  и  раздели́в  мо́ре:  /  Изра́иля  же  беглеца́  пешехо́дца  спасе́,  // пе́снь Бо́гови воспева́юща.

3)    Утвержде́й  в  нача́ле  Небеса́  ра́зумом,  /  и  зе́млю  на  вода́х  основа́вый,  /  на  ка́мени  мя́  Христе́  за́поведей  Твои́х  утверди́:  //  я́ко  не́сть  свя́т,  па́че  Тебе́  Еди́не  Человеколю́бче.

4)  Ты́  моя́  кре́пость  Го́споди,  /  Ты́  моя́  и  си́ла,  /                           Ты́  мо́й  Бо́г,  Ты́  мое́  ра́дование,  /  не  оста́вль  не́дра  Отча,  /                  и  на́шу  нищету́  посети́в.  /  Те́м  с  проро́ком  Авваку́мом  зову́  Ти:  //  си́ле  Твое́й  сла́ва  Человеколю́бче.

5)  Вску́ю  мя́  отри́нул  еси́  /  от  лица́  Твоего́                                Све́те  Незаходи́мый, / и  покры́ла  мя́  е́сть  чужда́я  тьма́  окая́ннаго? /  Но обрати́ мя, и к све́ту за́поведей Твои́х // пути́ моя́ напра́ви, молю́ся.

6)  Бе́здна  грехо́в  и  прегреше́ний  бу́ря  мя́  смуща́ет,  /  и  во  глубину́  ну́жднаго  ре́ет  мя́  отча́яния:  /  но  Твою́  кре́пкую  ру́ку  мне́  простри́  я́ко  Петро́ви,  //  о  Упра́вителю,  и  спаси́.

7)  Бо́жия  снизхожде́ния  /  о́гнь  устыде́ся  в  Вавило́не  иногда́.  /  Сего́  ра́ди  о́троцы  в  пещи́  ра́дованною  ного́ю,  /  я́ко  во               цве́тнице  лику́юще,  поя́ху:  //  благослове́н  еси́  Бо́же  оте́ц  на́ших.

8)  Седмери́цею  пе́щь  /  халде́йский  мучи́тель  /  Богочести́вым  неи́стовно  разжже́,  /  си́лою  же  лу́чшею  спасе́ны  сия́  ви́дев,  /  Творцу́  и  Изба́вителю  вопия́ше:  /  о́троцы  благослови́те,  /  свяще́нницы  воспо́йте,  //  лю́дие  превозноси́те  во  вся́  ве́ки.

9)  Ужасе́ся  о  се́м  Не́бо,  /  и  земли́  удиви́шася  концы́,  /                  я́ко  Бо́г  яви́ся  челове́ком  пло́тски,  /  и  чре́во  Твое́                             бы́сть  простра́ннейшее  Небе́с.  /  Те́м  Тя́  Богоро́дицу  //                        Ангелов  и  челове́к  чинонача́лия  велича́ют.
Октоих,  глас  8.

В  среду  утра.

На  стиховне,  глас  8.

Моисе́ев  же́зл  прообража́ше  Честны́й  Крест  Тво́й,  Спа́се  на́ш:  /  те́м  бо  спаса́еши,  я́ко  из  глубины́  морски́я,  //                                     лю́ди  Твоя́  Человеколю́бче.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Еже  дре́вле  во  Еде́ме  в  раи́,  /  дре́во  сне́дное  прозябло́  е́сть  посреде́  садо́в:  /  Це́рковь  же  Твоя́  Христе́,  Крест  Тво́й  процвете́, /  источа́ющь  всему́  ми́ру  жи́знь.  /  Но  о́но  у́бо  умертви́                     сне́дию  я́дшаго  Ада́ма:  /  сие́  же  жи́ва  сотвори́,  /                              ве́рою  спа́сшася  разбо́йника.  /  Его́же  спасе́ния  прича́стники  и  на́с  яви́  Христе́  Бо́же,  /  и́же  стра́стию  Твое́ю  разруши́в,  я́же                          на  ны́  ко́зни  вра́жия,  //  и  сподо́би  на́с  Ца́рствия  Твоего́  Го́споди.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

Му́ченицы  Христо́вы  непобеди́мии,  /  победи́вше  ле́сть                 си́лою  Кре́стною,  /  восприя́сте  благода́ть  ве́чныя  жи́зни,  /  мучи́телей  преще́ния  не  убоя́вшеся,  /  му́ками                               ураня́еми  весели́стеся:  /  и  ны́не  кро́ви  ва́ша  бы́ша                     исцеле́ния  душа́м  на́шим.  //  Моли́те  спасти́ся  душа́м  на́шим.

Сла́ва  и  ны́не,  глас  то́йже:

  На  Кресте́  пове́шена  зря́щи  Чи́стая  Тебе́  ро́ждшая  Го́споди,  /  и  бли́з  бы́вши,  пла́чущи  глаго́лаше:  /  Ча́до,  что́  сия́                стра́ждеши  пло́тию,  /  и  тщи́шися  безча́дствовати  мя́?  /                 Потщи́ся  просла́витися,  //  я́ко  да  возвели́чуся  стра́стию  Твое́ю.

Октоих,  глас  8.

В  среду  вечера.

На  Господи  воззвах,  глас  8.

Го́споди,  Ты́  Уте́шителя  заря́ми  апо́столы  Твоя́  просвети́л  еси́, /  и  свети́ла  положи́в  те́х  ве́ре  утвержде́ние,  /  у́мным  просвеще́нием  ра́зума  Твоего́  Влады́ко:  //  сего́  ра́ди  покланя́емся  неизрече́нному  Человеколю́бию  Твоему́.

Го́споди,  Ты́  апо́стол  моли́твами / огради́л  еси́  ста́до  Твое́ сие́, /  от  враго́в  искуше́ния  невре́дно  сохраня́я:  /  зане́                            честно́ю  то́  искупи́л  еси́  кро́вию  от  рабо́ты  чужда́го,  //                         я́ко  Ще́др  и  Человеколю́бец.

Яви́стеся  ку́пно  во  основа́нии  церко́внем,  /                                     я́ко  честно́е  ка́мение,  /  заре́ю  све́тлою  вселе́нней                    блиста́юще  Богоразу́мие  изве́стно,  /  апо́столи  Боже́ственнии,  /    Тро́ице  предстоя́тели,  //  и  моли́твенницы  о  душа́х  на́ших.

Октоих,  глас  8.

В  среду  вечера.

На  стиховне,  глас  8.

Го́споди,  Тебе́  усе́рдно  на  земли́  апо́столи  возлюби́вше,  /  уме́ты  вмени́ша  вся́,  /  да  Тебе́  Еди́наго  приобря́щут,  /  и  за  Тя́  на  ра́ны  телеса́  своя́  преда́ша:  /  сего́  ра́ди  просла́влени  бы́вше, //  и  мо́лятся  о  душа́х  на́ших.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Го́споди,  Ты́  апо́столов  па́мять  на  земли́  возвели́чил  еси́:  /  вси́  бо  вку́пе  соше́дшеся  в  не́й  славосло́вим  Тя́:  /  я́ко  подае́ши  на́м  те́х  ра́ди  исцеле́ния, / и  всему́  ми́ру  умире́ние  моли́твами и́х, //  и  ве́лию  ми́лость.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

  Аще  ка́я  доброде́тель,  /  и  а́ще  ка́я                                          похвала́  подоба́ет  святы́м:  /  мече́м  бо  преклони́ша  вы́и,  /  Тебе́  ра́ди  прекло́ньшаго  Небеса́  и  соше́дша:  /  пролия́ша  кро́ви  своя́  Тебе́  ра́ди  истощи́вшаго  Себе́,  /  и  зра́к  раба́  прие́мша:  /  смири́шася  да́же  до  сме́рти,  /  нищете́  Твое́й  подо́бящеся:  /  и́хже  моли́твами,  по  мно́жеству  щедро́т  Твои́х,  //  Бо́же  поми́луй  на́с.

Сла́ва  и  ны́не,  глас  то́йже:

  Аз,  Де́во  Свята́я  Богоро́дице,  /  к  покро́ву  Твоему́  прибега́ю:  /  ве́м,  я́ко  обря́щу  Тобо́ю  спасе́ние,  //  мо́жеши  бо  Чи́стая,  помощи́  мне́.

Октоих,  глас  8.
В  четверг  утра.  Ирмосы,  глас  8.
Песнь  1.

  Во́ду  проше́д  я́ко  су́шу,  /  и  еги́петскаго  зла́  избежа́в,  /  изра́ильтянин  вопия́ше:  //  Изба́вителю  и  Бо́гу  на́шему  пои́м.  
Песнь  3.

  Ты́  еси́  утвержде́ние  /  притека́ющих  к  Тебе́  Го́споди:  /                   Ты́  еси́  све́т  омраче́нных,  //  и  пое́т  Тя́  ду́х  мо́й.

Песнь  4.

Услы́шах  Го́споди,  /  смотре́ния  Твоего́  та́инство,  /                     разуме́х  дела́  Твоя́,  //  и  просла́вих  Твое́  Божество́.

Песнь  5.

Утренююще  вопие́м  Ти́,  /  Го́споди,  спаси́  ны:  /                                    Ты́  бо  еси́  Бо́г  на́ш:  //  ра́зве  Тебе́  ино́го  не  ве́мы.

Песнь  6.

Моли́тву  пролию́  ко  Го́споду,  /  и  Тому́  возвещу́  печа́ли  моя́:  /  я́ко  зо́л  душа́  моя́  испо́лнися,  /  и  живо́т  мо́й  а́ду  прибли́жися,  /  и  молю́ся  я́ко  Ио́на:  //  от  тли́  Бо́же,  возведи́  мя.

Песнь  7.

Отроцы  евре́йстии  в  пещи́  /  попра́ша  пла́мень  дерзнове́нно,  /  и  на  ро́су  о́гнь  преложи́ша,  вопию́ще:  //  благослове́н                         еси́  Го́споди  Бо́же  во  ве́ки.

Песнь  8.

Седмери́цею  пе́щь  /  халде́йский  мучи́тель  /  Богочести́вым  неи́стовно  разжже́,  /  си́лою  же  лу́чшею  спасе́ны  сия́  ви́дев,  /  Творцу́  и  Изба́вителю  вопия́ше:  /  о́троцы  благослови́те,  /  свяще́нницы  воспо́йте,  //  лю́дие  превозноси́те  во  вся́  ве́ки.

Песнь  9.

Ужасе́ся  о  се́м  Не́бо,  /  и  земли́  удиви́шася  концы́,  /                           я́ко  Бо́г  яви́ся  челове́ком  пло́тски,  /  и  чре́во  Твое́                           бы́сть  простра́ннейшее  Небе́с.  /  Те́м  Тя́  Богоро́дицу  //                     Ангелов  и  челове́к  чинонача́лия  велича́ют.

Октоих,  глас  8.

В  четверток  утра.

На  стиховне,  глас  8.

Го́споди,  Тебе́  усе́рдно  на  земли́  апо́столи  возлюби́вше,  /  уме́ты  вся́  вмени́ша,  /  да  Тебе́  Еди́наго  приобря́щут:  /  и  за  Тя́  на  ра́ны  телеса́  своя́  преда́ша.  /  Сего́  ра́ди  просла́вльшеся,  //  мо́лятся  о  душа́х  на́ших.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Го́споди,  Ты́  апо́стольскую  па́мять  на  земли́  возвели́чил  еси́:  /  вси́  бо  в  не́й  вку́пе  соше́дшеся  славосло́вим  Тя́:  /  я́ко  подае́ши  на́м  те́ми  исцеле́ния,  /  и  всему́  ми́ру  ми́р  моли́твами  и́х,  //                   и  ве́лию  ми́лость.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

Во  броня́  ве́ры  обо́лкшеся  до́бре,  /  и  ору́жием                       Кре́стным  вооружи́вше  себе́,  /  во́ини  кре́пцы  яви́стеся,  /    мучи́телем  му́жески  проти́вистеся,  /  и  диа́волю                              пре́лесть  низложи́сте, / победи́телие  бы́вше,  венце́в  сподо́бистеся. /  Моли́те  при́сно  о  на́с,  //  спасти́ся  душа́м  на́шим.  
Сла́ва  и  ны́не,  глас  то́йже:

  Исхити́  мя  Влады́чице,  /  руки́  зми́я  человекоуби́йцы,  /       хотя́ща  мя́  лука́вством  поглоти́ти  до  конца́.  /                                  Сокруши́  че́люсти  его́,  молю́  Тя,  /  и  ко́зни  разори́:  /                             я́ко  да  избы́в  от  ногте́й  его́,  //  велича́ю  заступле́ние  Твое́.

Октоих,  глас  8.

В  четверг  вечера.

На  Господи  воззвах,  глас  8.

О  пресла́внаго  чудесе́!  /  Живоно́сный  са́д,  Крест  Пресвяты́й,  /  на  высоту́  возноси́мь  явля́ется  дне́сь:  /  славосло́вят                              вси́  концы́  земни́и,  /  устраша́ются  де́монския  полки́.  /  О  каковы́й  да́р  земны́м  дарова́ся!  /  Имже  Христе́  спаси́  ду́ши  на́ша,  //                я́ко  Еди́н  Благоутро́бен.

О  пресла́внаго  чудесе́!  /  Яко  гро́зд  испо́лнен  живота́,  /  понесы́й  Вы́шняго,  /  от  земли́  воздвиза́емь  Крест  ви́дится  дне́сь:  /  и́мже  вси́  к  Бо́гу  привлеко́хомся,  /  и  поже́рта                                     бы́сть  до  конца́  сме́рть.  /  О  Дре́во  пречестно́е!  /  Имже  восприя́хом  во  Еде́ме  безсме́ртную  пи́щу,  //  Христа́  сла́вяще.

О  мно́гия  Твоея́  бла́гости,  /  я́же  к  на́м  Иису́се  Бла́же!  /              Ка́ко  Себе́  смири́л  еси́,  /  и  бы́л  еси́  Челове́к,  /                                        и  пострада́ти  изво́лил  еси́,  /  Кре́ст  и  сме́рть  поно́сную,                          за  непотре́бныя  рабы́  претерпе́в?  /  Кото́рый  Ти́                           досто́йный  да́р  принесе́м  Богоподо́бный?  //  То́чию                            сла́вим  Тя́  благодаря́ще  ве́рнии.

Октоих,  глас  8.

В  четверг  вечера.

На  стиховне,  глас  8.

Возне́слся  еси́  на  Кре́ст  Христе́  Бо́же,  /  и                                     спа́сл  еси́  челове́ческий  ро́д:  //  сла́вим  страда́ния  Твоя́.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

Пригвозди́лся  еси́  на  Кресте́  Христе́  Бо́же,  /  и                           отве́рзл  еси́  ра́йския  две́ри:  //  те́мже  сла́вим  Божество́  Твое́.

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

  Му́ченицы  Госпо́дни,  /  вся́ко  ме́сто  освяща́ете,  /                                и  вся́к  неду́г  уврачу́ете.  /  И  ны́не  моли́теся,  //                             изба́витися  от  се́тей  вра́жиих  душа́м  на́шим,  мо́лим  ва́с.

Сла́ва  и  ны́не,  глас  то́йже:

  Юница  Нескве́рная  Юнца́  ви́дящи  на                                          дре́ве  пригвожда́ема  во́лею,  /  рыда́ющи  жа́лостне,  /                              увы́  Мне́,  вопия́ше,  люби́мейшее  Ча́до!  /  Что́  Тебе́                             со́нм  воздаде́  безблагода́тный  евре́йский,  //  хотя́  мя  обезча́дствовати  от  Тебе́  Вселюбе́зне?

Октоих,  глас  8.  В  пяток  утра.  Ирмосы  глас  8.

1)  Кре́ст  начерта́в  Моисе́й / впря́мо  жезло́м  Чермно́е  пресече́, /  Изра́илю  пешеходя́щу,  /  то́же  обра́тно  фарао́новым  колесни́цам,  /  уда́рив  совокупи́,  /  вопреки́  написа́в  непобеди́мое  ору́жие.  //                  Те́м  Христу́  пои́м  Бо́гу  на́шему,  я́ко  просла́вися.

3)  Же́зл  во  о́браз  та́йны  прие́млется,  /  прозябе́нием  бо  предразсужда́ет  свяще́нника;  /  неплодя́щей  же  пре́жде  Це́ркви,  /  ны́не  процвете́  Дре́во  Креста́  //  в  держа́ву  и  утвержде́ние.

4)  Услы́шах  Го́споди,  /  смотре́ния  Твоего́  та́инство,  /                разуме́х  дела́  Твоя́,  //  и  просла́вих  Твое́  Бо́жество́.

5)  О  треблаже́нное  Дре́во!  /  На  не́мже  распя́ся                           Христо́с,  Ца́рь  и  Госпо́дь!  /  и́мже  паде́  дре́вом  прельсти́вый,  /  Тобо́ю  прельсти́вся,  /  Бо́гу  пригвозди́вшуся  пло́тию,  //             подаю́щему  ми́р  душа́м  на́шим.

6)  Во́днаго  зве́ря  во  утро́бе  /  дла́ни  Ио́на                       крестови́дно  распросте́р, / спаси́тельную  стра́сть  прообража́ше я́ве: /  те́м,  тридне́вен  изше́д,  /  преми́рное  Воскресе́ние  прописа́ше,  /  пло́тию  пригвожде́наго  Христа́  Бо́га,  //  и  тридне́вным  Воскресе́нием  ми́р  просве́щшаго.

7)  Безу́мное  веле́ние / мучи́теля  злочести́ваго  лю́ди  поколеба́, /  ды́шущее  преще́ние  и  злохуле́ние  богоме́рзкое,  /  оба́че  три́  о́троки  не  устраши́  я́рость  зве́рская,  /  ни  о́гнь  снеда́яй,  /  но  противоды́шущу  росоно́сному  Ду́ху,  /  со  огне́м  су́ще  поя́ху:  //  препе́тый  отце́в  и  на́с  Бо́же  благослове́н  еси́.

8)  Благослови́те  о́троцы,  /  Тро́ицы  равночи́сленнии,  /  Соде́теля  Отца́  Бо́га,  /  по́йте  снизше́дшее  Сло́во,  /  и  о́гнь                        в  ро́су  претво́ршее,  /  и  превозноси́те  все́м  жи́знь  подава́ющаго,  //  Ду́ха  Всесвята́го  во  ве́ки.

9)  Сне́дию  дре́ва  ро́ду  прибы́вшая  сме́рть,  /                            Кресто́м  упраздни́ся  дне́сь,  /  и́бо  прама́терняя  всеро́дная                  кля́тва  разруши́ся  прозябе́нием  /  Чи́стыя  Богома́тере,  //                     Юже  вся́  Си́лы  Небе́сныя  велича́ют.

Октоих,  глас  8.

В  пяток  утра.

На  стиховне,  глас  8.

Моисе́ев  же́зл  прообража́ше  Честны́й  Кре́ст  Тво́й,  Спа́се  на́ш:  /  те́м  бо  спаса́еши,  я́ко  из  глубины́  морски́я,  //                                     лю́ди  Твоя́  Человеколю́бче.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

Еже  дре́вле  во  Еде́ме  в  раи́,  /  дре́во  сне́дное                          прозябло́  е́сть  посреде́  садо́в:  /  Це́рковь  же  Твоя́  Христе́,                 Кре́ст  Тво́й  процвете́,  /  источа́ющь  всему́  ми́ру  жи́знь.  /  Но  о́но  у́бо  умертви́  сне́дию  я́дшаго  Ада́ма:  /  сие́  же  жи́ва  сотвори́,  /  ве́рою  спа́сшася  разбо́йника.  /  Его́же  спасе́ния  прича́стники                   и  на́с  яви́  Христе́  Бо́же,  /  Иже  стра́стию  Твое́ю  разруши́вый,  я́же  на  ны́  ко́зни  вра́жия,  //  и  сподо́би  на́с  Ца́рствия  Твоего́  Го́споди.

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

Что́  ва́с  нарече́м  святи́и?  /  Херуви́мы  ли?  /  Яко  на                       ва́с  почи́л  е́сть  Христо́с.  /  Серафи́мы  ли?  /  Яко                        непреста́нно  просла́висте  Его́. / Ангелы  ли?  Те́ла  бо  отврати́стеся. /  Си́лы  ли?  Де́йствуете  бо  чудесы́:  /  мно́гая  ва́ша                              имена́,  и  бо́льшая  дарова́ния:  //  моли́те  спасти́ся  душа́м  на́шим.

Сла́ва  и  ны́не,  глас  то́йже:

  Не  терплю́  Ча́до,  ви́дящи  Тя́  на  дре́ве  усну́вша,  /  бо́дрость  все́м  подаю́щаго,  /  я́ко  да  и́же  дре́вле  преступле́ния  плодо́м,  /  сно́м  поги́бельным  усну́вшим,  /  Боже́ственную  и  спаси́тельную  бо́дрость  пода́си:  //  Де́ва  глаго́лаше  пла́чущися,  Юже  велича́ем.

Октоих,  глас  8.  В  пяток  вечера.

На  Господи  воззвах,  стихиры  мученичны,  глас  8:

Му́ченицы  Госпо́дни  /  вся́ко  ме́сто  освяща́ете,  /                               и  вся́к  неду́г  уврачу́ете:  /  и  ны́не  моли́те,  /                               изба́витися  от  се́тей  вра́жиих  //  душа́м  на́шим,  мо́лим  вы́.

Му́ченицы  Твои́  Го́споди,  /  забы́вше  жите́йская,  /  и  небре́гше  о  муче́ниих,  бу́дущия  ра́ди  жи́зни,  /  тоя́  насле́дницы  яви́шася:  /  те́мже  и  со  Ангелы  ра́дуются.  //  Те́х  моли́твами,                              да́руй  лю́дем  Твои́м  ве́лию  ми́лость.

Аще  ка́я  доброде́тель, / и  а́ще  ка́я  похвала́,  подоба́ет  святы́м: /  мече́м  бо  преклони́ша  вы́и,  /  тебе́  ра́ди  прекло́ньшаго                      Небеса́  и  соше́дшаго:  /  излия́ша  кро́ви  своя́,  Тебе́                            ра́ди  истощи́вшаго  Себе́,  /  и  зра́к  ра́бий  прие́мша:  /                 смири́шася  да́же  до  сме́рти,  /  нищету́  Твою́  подража́юще.  /  Ихже  моли́твами,  по  мно́жеству  щедро́т  Твои́х,  //  Бо́же  поми́луй  на́с.

  Стих:  К  Тебе́  возведо́х  о́чи  мои́  Живу́щему  на  Небеси́.  Се  я́ко  о́чи  ра́б  в  руку́  госпо́дий  свои́х,  я́ко  о́чи  рабы́ни  в  руку́  госпожи́  своея́:  та́ко  о́чи  на́ши  ко  Го́споду  Бо́гу  на́шему,  /  до́ндеже  уще́дрит  ны.  

  Стих:  Поми́луй  нас,  Го́споди,  поми́луй  нас,  я́ко  по  мно́гу  испо́лнихомся  уничиже́ния:  наипа́че  напо́лнися  душа́  на́ша  поноше́ния  гобзу́ющих:  /  и  уничиже́ния  го́рдых.

Сла́ва  и  ны́не,  глас  то́йже:

  Царь  Небе́сный  /  за  человеколю́бие  на  земли́  яви́ся,  /                           и  с  челове́ки  поживе́,  /  от  Де́вы  бо  Чи́стыя  плоть  прие́мый  /              и  из  Нея́  проше́дый  с  восприя́тием,  /  Еди́н  есть  Сын,                      сугу́б  естество́м,  /  но  не  Ипоста́сию.  /  Те́мже,  соверше́нна               Того́  Бо́га  и  соверше́нна  Челове́ка  /  вои́стину  пропове́дающе,  /  испове́дуем  Христа́  Бо́га  на́шего:  /  Его́же  моли́,                                  Ма́ти  Безневе́стная,  //  поми́ловатися  душа́м  на́шим.

Октоих,  глас  8.

В  пяток  вечера.

На  стиховне,  глас  8.

  Му́ченицы  Госпо́дни,  /  моли́те  Бо́га  на́шего,  /  и                  испроси́те  душа́м  на́шим  мно́жество  щедро́т,  //  и                        очище́ние  мно́гих  прегреше́ний,  мо́лимся.

Сти́х:  Блаже́ни,  я́же  избра́л  /  и  прия́л  еси́  Го́споди.

Ме́ртвен:  

  Пла́чу  и  рыда́ю,  /  егда́  помышля́ю  сме́рть,  /  и  ви́жду  во  гробе́х  лежа́щую,  /  по  о́бразу  Бо́жию  созда́нную  на́шу  красоту́,  /  безобра́зну  и  безсла́вну,  /  не  иму́щую  ви́да.  /  Оле  чудесе́,  /  что́  е́же  о  на́с  сие́  бы́сть  та́инство!  /  Ка́ко  преда́хомся  тле́нию?  /  Ка́ко  припряго́хомся  сме́рти?  /  Вои́стинну  Бо́жиим  повеле́нием,  /  я́коже  е́сть  пи́сано,  //  подаю́щаго  преста́вльшимся  упокое́ние.

Сти́х:  Ду́ши  и́х  /  во  благи́х  водворя́тся.

Ме́ртвен:  

Сме́рть  Твоя́  Го́споди,  /  безсме́ртия  бы́сть  хода́таица:  /  а́ще  бы  не  во  гро́бе  положе́н  бы́л  еси́.  /  Не  бы  ра́й  отве́рзлся.  /  Те́мже  преста́вльшихся  упоко́й,  //  я́ко  Человеколю́бец.

Сла́ва  и  ны́не,  глас  то́йже:

Чи́стая  Де́во,  /  Сло́ва  врата́,  /  Бо́га  на́шего  Ма́ти,  //                   моли́  спасти́ся  на́м.

Октоих,  глас  8.

В  субботу  утра.

Катава́сия  му́ченичного  кано́на,  гла́с  8:

Песнь  3.

Утвержде́й  в  нача́ле  Небеса́,  /  и  зе́млю                                      основа́вый  на  вода́х  мно́гих,  //  утверди́  мя  к                                    пе́нию  славосло́вия  Твоего́  Го́споди.

Песнь  6.

Очи́сти  мя́  Спа́се,  /  мно́га  бо  беззако́ния  моя́,  /  и  из  глубины́  зо́л  возведи́,  молю́ся:  /  к  Тебе́  бо  возопи́х,  и  услы́ши  мя́,  //  Бо́же  спасе́ния  моего́.

Песнь  8.

Богоглаго́ливии  о́троцы,  в  пещи́  /  со  огне́м  пла́мень  попира́юще,  поя́ху:  //  благослови́те  дела́  Госпо́дня  Го́спода.

Песнь  9.

Тя́,  Неискусобра́чную  Ма́терь  Бо́га  Вы́шняго,  /  Тя,́  па́че  ума́  ро́ждшую  сло́вом  вои́стинну  Бо́га,  /  вы́шшую  пречи́стых  Си́л,  //  немо́лчными  славословле́нии  велича́ем.

  Октоих,  глас  8.

Ирмосы  воскресны,  канона  Богородицы,  глас  8.

Песнь  1.

  Пои́м  Го́сподеви,  /  прове́дшему  лю́ди  Своя́                                сквозе́  Чермно́е  мо́ре,  //  я́ко  Еди́н  сла́вно  просла́вися.

Песнь  3.

  Ты́  еси́  утвержде́ние  /  притека́ющих  к  Тебе́  Го́споди:  /                Ты́  еси́  све́т  омраче́нных,  //  и  пое́т  тя́  ду́х  мо́й.

Песнь  4.

Услы́шах  Го́споди,  /  смотре́ния  Твоего́  та́инство,  /                     разуме́х  дела́  Твоя́,  //  и  просла́вих  Твое́  Божество́.

Песнь  5.

Утренююще  вопие́м  Ти́,  /  Го́споди,  спаси́  ны:  /                                   Ты́  бо  еси́  Бо́г  на́ш:  //  ра́зве  Тебе́  ино́го  не  ве́мы.

Песнь  6.

Ри́зу  мне́  пода́ждь  све́тлу,  /  одея́йся  све́том,  я́ко  ри́зою,  //  Многоми́лостиве  Христе́  Бо́же  наш.

Песнь  7.

От  иуде́и  доше́дше  о́троцы,  /  в  Вавило́не  иногда́,  /                     ве́рою  Тро́ическою  пла́мень  пе́щный  попра́ша  пою́ще:  //                      отце́в  Бо́же  благослове́н  еси́.

Песнь  8.

Царя́  Небе́снаго,  /  Его́же  пою́т  во́и  Ангельстии,  //                       хвали́те  и  превозноси́те  во  вся́  ве́ки.

Песнь  9.

Вои́стинну  Богоро́дицу,  /  Тя  испове́дуем,  /  спасе́ннии                Тобо́ю,  Де́во  Чи́стая,  //  с  Беспло́тными  ли́ки  Тя  велича́юще.

Октоих,  глас  8.

В  субботу  утра.

На  хвалитех,  мученичны,  глас  8.

Вельми́  подвиза́стеся  святи́и,  /  му́ки  беззако́нных                     претерпе́сте  до́блественне,  /  и  Христа́  испове́давше  пред  цари́:  /  и  па́ки  преста́вльшеся  от  жития́,  /  си́лы  де́йствуете  в  ми́ре:  /               и  немощны́я  исцеля́ете  от  страсте́й  и́х  святи́и,  //                         моля́ще  спасти́ся  душа́м  на́шим.

Му́ченицы  Христо́вы  непобеди́мии,  /  победи́вше  пре́лесть    си́лою  кре́стною,  /  наслажда́етеся  благода́ти  ве́чныя  жи́зни:  /  мучи́телей  преще́ния  не  убоя́стеся,  /  му́ками                                ураня́еми  весели́стеся:  /  и  ны́не  кро́ви  ва́ша                                     бы́ша  исцеле́ния  душа́м  на́шим,  //  моли́те  спасти́ся  душа́м  на́шим.

Во  броня́  ве́ры  обо́лкшеся  до́бре,  /  и  о́бразом                      кре́стным  вооружи́вше  себе́,  /  во́ини  благомо́щнии  яви́стеся:  /  мучи́телем  му́жески  проти́вистеся,  /  и  диа́волю                               пре́лесть  низложи́сте,  /  побе́дницы  бы́вше,  венце́в  сподо́бистеся,  /  моля́щеся  при́сно  о  на́с,  //  во  е́же  спасти́ся  на́м.

Стих:  Испо́лнихомся  зау́тра  ми́лости  Твоея́,  Го́споди,  и  возра́довахомся,  и  возвесели́хомся,  во  вся  дни  на́ша  возвесели́хомся,  за  дни  в  ня́же  смири́л  ны  еси́,  ле́та  в  ня́же  ви́дехом  злая.  И  при́зри  на  рабы́  Твоя́,  и  на  дела́  Твоя́,  /  и  наста́ви  сы́ны  их.  

  Стих:  И  бу́ди  све́тлость  Го́спода  Бо́га  на́шего  на  нас,  и  дела́  рук  на́ших  испра́ви  на  нас,  /  и  де́ло  рук  на́ших  испра́ви.

Сла́ва  и  ны́не,  глас  то́йже:

Аз,  Де́во  Свята́я  Богоро́дице,  /  к  покро́ву  Твоему́  прибега́ю,  /  ве́м,  я́ко  обря́щу  Тобо́ю  спасе́ние:  //  мо́жеши  бо                            Чи́стая,  помощи́  мне́.

Октоих,  глас  8.

В  субботу  утра.

На  хвалитех,  глас  8.

Ме́ртвен:  

Безме́рна  е́сть  блу́дно  живу́щим  му́ка,  /  скре́жет  зубо́в,  и  пла́чь  неуте́шимый,  /  гее́нна  о́гненная,  и  тьма́  кроме́шная,  /                      и  че́рвь  неусыпа́емый,  /  сле́зы  недействи́тельны,                                          и  су́д  неми́лостивый.  /  Сего́  ра́ди  пре́жде  конца́                          возопии́м,  глаго́люще:  /  Влады́ко  Христе́,  я́же  избра́л  еси́,  //                   со  избра́нными  Твои́ми  упоко́й.

Сла́ва  и  ны́не,  глас  то́йже:

Аз,  Де́во  Свята́я  Богоро́дице,  /  к  покро́ву  Твоему́  прибега́ю,  /  ве́м,  я́ко  обря́щу  Тобо́ю  спасе́ние:  //  мо́жеши  бо                            Чи́стая,  помощи́  мне́.

Октоих,  глас  8.  В  субботу  утра.

На  стихо́вне  стихи́ры  ме́ртвены,  гла́с  8:

  Ца́рское  ми́  подписа́в  свобожде́ние,  /  ша́ры  червле́ными,  /  пе́рсты  Твоя́  окровави́в  Влады́ко,  /  и  обагри́в  Твое́ю  кро́вию.  /  Те́мже  Тя́  ве́рою  мо́лим:  /  с  перворо́дными  Твои́ми  причти́,  /                 и  пра́ведных  Твои́х  ра́дости  сподо́би  улучи́ти,  //                            преше́дшия  к  Тебе́  Благоутро́бному.

Сти́х:  Блаже́ни,  я́же  избра́л  /  и  прия́л  еси́  Го́споди.


Свяще́нствовав  я́ко  челове́к,  /  закла́н  бы́в  я́ко  а́гнец,  /  приноше́ние  приноси́лся  еси́  Отцу́,  /  челове́ка  от  тли́  изыма́я:  /  преста́вльшияся  у́бо  я́ко  Человеколю́бец,  /  в                                  живу́щих  стране́  учини́,  /  иде́же  пото́цы  сла́дости  пролива́ются,  //    иде́же  исто́чницы  присносу́щества  истека́ют.

Сти́х:  Ду́ши  и́х  /  во  благи́х  водворя́тся.


Глубино́ю  му́дрости  /  неизрече́нныя                                               Твоея́  пределополага́еши  живо́т,  /  и  прови́диши  бу́дущая,  /  и  к  жи́зни  друго́й  преселя́еши  рабы́  Твоя́,  /  я́же  прия́л  еси́  у́бо,  учини́  на  вода́х  упокое́ния,  /  во  све́тлости  святы́х,  Го́споди,  //  иде́же  гла́с  ра́дования  и  хвале́ния.

Сти́х:  И  па́мять  и́х  /  в  ро́д  и  ро́д.

Сло́во  Сы́й  неви́димый,  /  Единора́сленный  Отцу́                                   и  Ду́ху  созра́чный,  /  мене́  ра́ди  челове́ка  пло́тию  яви́лся  еси́:  /   я́ко  Ми́лостив  у́бо  и  Человеколю́бец, / я́же  от  жития́  преше́дшия, /  благоле́пия  Твоего́  и  красоты́  добро́тами,  //                                         те́х  просвети́  живонача́льнейший.

Сла́ва  и  ны́не,  глас  то́йже:

  Яко  заче́нши  Безнача́льное  Сло́во  Бо́га  Отца́,  /                   Ма́терним  Твои́м  дерзнове́нием  приле́жно  моли́, Богороди́тельнице, /  учини́ти  рабы́  Твоя́,  /  иде́же  ликова́ние  пра́ведных  непреста́нное  /  веселя́щихся  и  хва́лящих  Тя́,  /  иде́же  све́тлость  ве́чнующая,  //                 и  сла́дкий  гла́с  пра́зднующаго.
